

Elkarrekintza eta harremana 

ELKARREKINTZA ETA HARREMANA

ARANZADI IKASTOLA
Mintegi honetan eskatzen diren lanak burutzeko asmoarekin, praktikak egiten ditudan gelan dauden elkarrekintza eta harremanak behatzen jardun dut azken egun hauetan eta ez da erreza zela esplikatu eta nondik hasi baina tira, hemen eskaintzen dizuet nire lana.
Lehenik eta behin esan beharra daukat, eta praktiketako irakasleak ere berdina aipatu zidan, praktikak oso motzak direla eta hilabeteren bat gehiago iraun beharko lukete, izan ere,  berriro Eskoriatzako fakultatera bueltatu beharko gara gutxi barru ume bakoitza nolakoa den eta zelako portaera daukan konturatzen zarenerako; edota gelan zure betebeharrak txukun betetzen hasten zarenerako, ez baitugu berdin jokatuko praktiketako lehenengo egunean edota oraintxe bertan eta hemendik hasita beste hilabete bat ondo legoke. Gaur bertan eskolan bete dudan funtzioa eta duela hilabete beteko nuena guztiz desberdinak dira eta ez dago konparaziorik, beteago eta hornituago sentitzen naiz eta gutxi gora behera egoera konkretu baten aurrean erantzuna emateko gai izango nintzatekeela pentsatzen dut. Praktika hauekin izugarri ikasi dut, orain hobeto ulertzen dut klasean azaldutako teoria praktikekin erlazionatuta, bata ez baita ezer bestea gabe.
Klaseko haurrak gehienbat beraien gelan egoten dira, bertan baitaukate behar duten guztia, baina ondoko gelara ere mugitzen dira ia egunero ordu-erdi ingeleseko klasea jasotzeko. Honetaz aparte psikomotrizitate gela ere badaukate eta arratsalde batzuetan bertan jolasten dute, oso gogoko daukate gela hori eta bertan ikaskideekin pasatzen dituzten momentu onak asko gustatzen zaizkie. Goizetan bakarrik joaten naizenez, bisitatxoren bat egin beharko niekeela pentsatzen dut zela ibiltzen diren ikusteko.
 Jarraian, ikasleen artean dauden harremanak azaltzen saiatuko naiz.
IKASLEEN ARTEKO HARREMANAK:

Ikasleen arteko harremana oso ona eta estua da. Bertan 18 haur daude, 14 mutil eta 4 neska, 4 taldetan banatuta: talde gorria, horia, berdea eta urdina. Kolore horietako bakoitza txoko bakoitzean kokatuta egoten da eta egunero aldatuz joaten dira. Aurreko urtean ere elkarrekin egon ziren eta beraz denek ondo ezagutzen dute elkar eta oso garrantzitsua den ezaugarri bat dela pentsatzen dut, denek elkar ezagutzen badute hobeto ikasten da eta motibapen maila nabarmen igotzen da gelan.

Ikasle guztiak ezberdinak dira, batzuk lotsatiak beste batzuk oso alaiak eta badira ilargian egoten diren beste batzuk ere. Uxue eta Ohian adibidez, zeliakoak dira eta argi egon beharra dago ezin baitute edozer jan. Ukitu ere ezin du horietako batek, ikaragarrizko kaltea eragiten dio. Baina honek ez du ezertan gelako dinamikan eragiten eta gainontzeko ikaskideek ulertzen dute, ez dago mesprezurik. Baina gela honetan nabarmentzen den haurra Markel da, abenduan jaio zen eta besteekin alderatuta oso alde ederra dago. Markel bi hilabetetan ez zen agertu, gurasoek ez zuten ikastolara eramaterik nahi, izan ere, atake eta mareo batzuk sufritzen ditu eta une horretan altura baten baldin badago ba akabo. Asterokoan honi buruz idaztea pentsatu dut. Honetaz aparte, beti ibiltzen da ondokoari putz egiten edo tontokeriak esaten bestea molestatuz eta andereñoak dioenari kasurik egin gabe eta noski, beste ikaskideek ere arreta beregan zentratzen dute protagonista bilakatuz eta gaia alde batera utziaz. Baina oso ume alaia da eta gehienetan berarekin pasatu egiten dira gainontzeko ikaskideak, bultzaka eta joka, badakitelako ez dela kapaz inor jotzeko.

Orokorrean ikasleek elkar askotan laguntzen dute ariketaren batean galdera bat edukitzen badute edota baloia pasatzeko adieraztean. Beraien artean erabiltzen duten hitz egiteko tonua egokia izaten da gehienetan, builaren bat edo beste entzun daiteke noizean behin baina segituan isildu eta ez du berriro egingo, irakasleari obeditzen baitio.

Ikasle guztiak beraiek diren bezala portatzen dira, batzuk beti oso adi eta ikasteko prestaturik eta beste batzuk aspertuta gainontzekoak ere aspertuz. Markelek, adibidez irakaslea ipuin bat irakurtzen ari zenean, ondokoari putz egiten pasatzen zuen denbora eta Bego irakasleak etengabe geldi egoteko esanez, ipuinaren kontakizuna askotan eteten zuen.


Oso ondo dakizkite gelan eta errekreo orduan bete eta errespetatu behar dituzten arauak. Baten batek arau hauetako bat desobeditzen duenean gainontzeko ikaskideek esan beharrekoa esango diete. Klaseko ariketetan haur guztiek nahi izaten dute parte hartzea eta oso ondo betetzen dituzte motibatuta sentitzen baitira denen aurrean egin behar dutena ondo egiteko.

Beraien pike edo haserrealdi txiki batzuk alboan lagata, beraien artean daukaten harreman egokiak, ikasle guztiak gustura sentitzen eta klase aktibo bat sortzen laguntzen du. Ikasleen arteko komunikazioa eta errespetua bultzatzen dira besteak beste eta aniztasunaren trataera nabarmena ematen da. Gainera, egunero komentatzen da klaseko pertsona bati gertatu zaiona, adibidez Oxel aitonarekin etorri dela, Andonik arreba bat izan duela edota Iñaki Takolo Pirritx eta Porrotxen emanaldian egon zela. Denek dakite besteen nondik norakoak eta honexek egiten du hain gela on eta trinkoa, inoiz baino bateratuago baitaude eta nabarmen ikasten dutelako, lortzea benetan zaila den giro kodiziatsu hori eragiten laguntzen dute, ikaste esanguratsua lortuaz.

Orain ikasle eta irakaslearen artean dagoen harreman eta elkarrekintzak esplikatzen hasiko naiz.

IKASLE ETA IRAKASLEAREN ARTEKO HARREMANA

Ikasle eta irakaslearen arteko harremana oso estu eta ona da, gela barruko edota kanpoko elkarrekintzan. Elkartrukatzen dituzten mimo eta hitz goxoak etengabeak dira eta gustua ematen du hain harreman ona ikusi eta sentitzeak. Ikasle guztiak beraiek diren bezalakoak dira eta zuzenki errespetatzen eta onartzen ditu irakasleak, eta hau ere berdin errespetatua izaten da uneoro. Irakasleak ipurdia eta kaka bezalako, nolabait esateko lotsarazten dieten gauzak normaltasunez hartzen ditu eta ideia hori transmititzen saiatzen da, baita lortu ere. Klase osoa murgiltzen da afera horretan, ikaskuntza kolektibo nabarmena sortzen delarik.


Irakasleak etengabe motibazioa sorrarazten du, galdera zehatz batzuk eginaz edo eginiko lana goraipatuaz eta horrela ikasleen ikasteko gogoak nabarmen handitzen dira gelako giroa hobetuz eta norberagan konfiantza handiagoa eskuratuz.


Noizean behin, eta normala den bezala, ikasle batzuk pasatu edo ezohiko zerbait egitean irakaslea haserretu egiten da eta zigortzera ere heldu daiteke. Nik zigortzearen kasua birritan ikusi dut eta ingeleseko irakaslea izan da bi aldietan Markel zigortu duena, gainontzekoak molestatu eta izorratzeagatik gelaren izkinan eseri zen, bakar bakarrik, gainontzeko ikaskideak begiratuz eta egindakoan pentsatuz, eskarmentatzeko asmoz.


Gaizki portatzen direnean, ikasle horrek irakaslearekin hitz egiten du eta damututakoan eta berriro ez dela gertatuko azpimarratzean, gela berriro betiko dinamika onera bueltatzen da. 
Hala ere, badakite zela portatu behar den eta zein jarrera eduki behar duten, beti ari baita irakaslea ideia horiek transmititzen edo behintzat saiatzen, barneratu arte.


Ikaragarrizko erlazioa daukate eta bai ikasle zein irakasleak badakite lana egitea tokatzen denean lana egin behar dutela eta ez daude jolasekin jolasteko itxaroten, alderantzizko zerbait pasatzen da, lan koadernoko lanak egiteko prest daude beti, asko gustatzen zaielako eta honekin asko ikasten dutelako. Baina ez hori bakarrik, irakaslearekin berba egitea eta gertatutako zerbait hitz egitea edo beraien sentimenduak adieraztea ere gustuko dute, plastilinaren antzera eta ipuinak entzutearen antzera, intelektualki asko hornitzen baitira eta gauzak ikasi eta ikasi ari dira etengabe.

Honetaz aparte, ikaslearen autonomia bultzatzen da egunero ikasle-irakasle elkarrekintzan, baita errespetua ere. Beraien kabuz gauzak egiteko ahalmen eta gaitasuna dutela aipatzen die irakasleak.


Ikasle eta irakaslearen arteko harremanekin bukatzen joateko eta lehen esan dudan bezala, dagoen erlazioa paregabea da, itzela. Edozertarako dago bata bestea: laguntzeko eta  irakatsi zein ikasteko. 

Jarraian ikasle eta nire arteko harremanei buruz jardungo naiz.

IKASLEEN ETA NIRE ARTEKO HARREMANA

Ikasleak nirekin oso ondo erlazionatzen dira eta beraz gure arteko harremana primerakoa dela aitortu beharra daukat. Oso gustuko naute eta nire presentziarekin motibatu egiten dira beraien onena erakusten dutelarik. Iñaki adibidez beti nire ondoan dago belarria ukitzeko eta Oxel bere jostailuak erakusteko. Beste irakasle bat izango banintz bezalaxe tratatzen naute eta nik agindutakoa betetzen dute, hasieran pixka bat kostatu arren.

Irakaslea bezalaxe errespetatzen naute eta ni haiekin oso gustura ibiltzen naiz.


Oso ondo moldatzen gara, egunero dugu zer kontatu eta jostatzeko momentuak oso ondo aprobetxatzen ditugu baloia pasatuaz edota marrazkiak eginaz. Egunero denekin hitz egiten du ia zer moduz dauden galdezka edota ariketa batean laguntza edo aholkua behar dutenean han nago laguntzeko asmoz.


Asko ikasten ari naiz beraiekin eta ziur nago beraiek ere gauza batzuk edo beste batzuk barneratuko zituztela niri esker. Egia da batzuekin beste batzuekin baino tratu handiagoa daukatela, hau da, beste batzuekin baino gehiago berba egin edo jolasten dugu, baina honek ez du esan nahi norbait baztertzen edo mesprezatu dudanik, batzuk lotsati xamarrak dira eta txintxo txintxo beraien lana egiten ari direla ez dute ez galderarik ezta nirekin jolasteko gogorik eta ulertzen dut. Beste batzuetan berriz, komunikaziorako gogoa edukitzen dute haur horiek eta nigana jotzen dute aholku eske edo besterik gabe beraiek egindakoa kalifikatzeko.

Benetan maitagarriak dira eta jolasean ari direnean ni ere beraien bezalakoa bihurtzen naiz, hau da, haur baten antzera ibili naiz eta ikaragarri jostatu eta ikasi dut elkarrekintza motz baina dibertigarri honetan.


Gehienetan Markelekin egoten naiz, etengabeko arreta behar baitu baina ez naiz bere gainean egon etengabe, berak ere bere kabuz egin behar baititu gauzak edo behintzat ahalegin txiki hori egitera behartu behar dugu modu zuzen edo zeharkakoan. Gu bion arteko harremana oso ona izan da eta berak emango dit pena gehien praktikak amaitzerako orduan, ez dudalako berriro 2 hilabete hauetan ikusi dudan bezala ikusiko eta benetan atsekabetzen nau. Orokorrean denak botako ditut asko faltan. 

18 haur hauekin ikasi dudan ideia edo ekintza garrantzitsuenetako bat zera da: haurrak zerbait egin beharra daukanean eta ez duenean betetzea nahi ez zaiola gogor behartu behar, behin ikusi dut eta ez du funtzionatu. Bestetan ordea goxo goxo berarekin hitz egin eta egiteko gai dela esatean eta oso ondo egingo duela azpimarratzean, ederki zentratzen dira lanean eta benetan emaitzak oso onak izaten dira gehienetan.


Laburbilduz, eta irakaslearen eta nire arteko harremanean murgildu aurretik, errespetu handiz tratatu nautela adierazi beharra daukat eta oso maitatua sentitu naiz uneoro. Oso bizipen ikaragarria izan da.

IRAKASLE ETA NIRE ARTEKO HARREMANA:

Irakaslearen eta nire arteko harremana zehazteko, oso ona eta nik behar nuena izan da. Afera da Bego nire irakasle ere izandakoa dela haur hezkuntzan eta beraz txikitatik ezagutzen dut. Nik behar dudana esaten dudanean, berarekin izan dudan konfiantza eta ikasteko grina esan nahi dut, eta nire haurtzaroan eginiko gauzak eta orain bertan ikusten ditudanak konparatzen ditugu eta asko ikasi dut berarekin, oso lagungarria izan zait edozein momentutan. 

Gehienetan hezkuntza arloari buruz aritzen gara berbetan, momentu konkretu batean ze egin eta nola jokatu behar den esaten dit, jokaera horrekin zer lortu daitekeen, haurraren hobe beharra nola bultzatu eta abar. 

Ia zerbait falta zaidan edota ondo ote nagoen edo zer moduz pasatu dudan asteburua galdetzen dit eta harreman bikaina dugu elkarrengandik egunero zerbait ikasteko. 


Lehenengo egunetik konfiantza transmititu dit eta ez naiz pertsona berri bat ezagutzen dudanean bezalako lotsarekin mintzatu, alderantziz, edozein galdera, edozein ekintzaren zergatiak konfiantza osoz galdetu eta erantzuna jasotzen dut.

Beti hurbiltasun guztiz tratatu nau eta asko ikasi dugun susmoa baino gehiago daukat. Irakasle on bat izateko eta lana ondo eta txukun betetzeko aholku dezente eskuratu ditut bere partetik. Ikaragarri entretenitzen naiz eta oso gustura hurbiltzen naiz Aranzadi Ikastolara haurrekin eta Begorekin goiza igarotzera.

PARTAIDETZA

Ikaskide guztiek hartzen dute parte uneoro edo hori da behintzat lortzea nahi dena. Ikasle batzuk beste batzuk baino gehiago saiatzen dira parte hartzen, lotsa eta umearen sentimenduek paper garrantzitsua betetzen dute parte hartze horretan. Gustura eta motibatuta sentitzen badira parte hartzea etengabea da eta oso zentraturik egoten dira, beraiena egiten eta inor molestatzeke.


Lanak egiterako orduan eta atentzioa jarri behar duenean irakaslea motibazioa pizten ari da behin eta berriz, eta ikasleek beraien iritzia adierazten dute beste ikaskideen artean eztabaidatzen duten bitartean, hori bai, errespetu osoz beti edo ia beti, hau esaten dudanean tonu gogor batean egiten denean adierazi nahi dut baina gutxitan gertatu da ni nagoenetik.

Beste alde batetik, lotsatiek beraien lotsak alde batera uzteko ekintzetan aritu gara normalkuntza batera heltzeko asmoz, zertxobait gaizki xamar egiterakoan negarrez hasten baitira lotsagatik eta hori ekiditen saiatu gara hitz goxoez eta ez dagola zertan negar egin adieraziz, besteak beste.


Partaidetzari dagokionez Markel izan da gainontzekoak baino gutxiago parte hartu duena. Asko kostatzen zaio atentzioa jartzea eta egiten ari denean kontzentrazioa jartzea, azkar distraitzen da. Gainera besteei putz egiten pasatzen du denbora eta behingoz lanean jartzen denean besteen lanetan margotzen hasten da edota alde batetik bestera mugitzen da ipuin bat entzuten ari denean.


Ingeleseko klasetan ere partaidetza izugarri nabaria izaten da, gehienbat Belen aritzen da ingelesez hitz egiten eta ikasleek arreta ikaragarria jarriz partaidetza nabarmena da. Nik ere klase hasierako dantza eta kantutan parte hartu dut eta asko dibertitu naiz. Ikasleen ingelesa ikasteko grina ikaragarria da eta txundituta utzi naute lehenengo egunetik beraien jakituriaz.


Amaituz joateko, partaidetza anitza izan da eta berriro azpimarratzen dut oso ondo ari naizela.

INIZIATIBA

Gelan iniziatiba irakasleak dauka, berak erabakitzen duelako zer nolako ariketa edo jarduera egin beharra dagoen momentu bakoitzean, aurretik planeaturik baitaukate bai berak eta bai ondoko klaseko irakasleak ere, batera burutzen baitute.


Irakasleak gehienetan moderatzaile lana betetzen du eta gainontzekoei egin beharrekoa eta hitza eskaintzen die, beti gainontzekoak errespetatuz eta baita txandak ere. Irakasleak gauza batzuk moderatzen ditu umeen hobe beharrerako denean eta gogo biziz egiten ditu umeen gusturako eta motibazioa pizteko.

Gainera, edozein galdera dutela edozein kezka beti berarengana joaten dira besteak esandakoa egia ote den edo ez galdetzeko, bera baita beraien kezkaren konponbidea, badakite berarengana joan behar dutela asko dakielako eta arazoa konponduko duelako jakin minaren ondorioarengatik.

Batzuetan malgu xamar agertzen da baina ikasle bat benetan pasatu ezkero neurriak hartuko ditu egindakoa gaizki dagoela adierazteko eta ondo ikas dezan. 


Baina ikasleek ere iniziatiba badute beraien ekarpenak adierazteko orduan, hori bai ikaskideen txandak errespetatuz betiere. Adibidez astelehenetan, aste bukaeran egindakoari buruz berba egiten dute eta ondokoa errespetatzen dute, esan beharrekoa esan eta ondokoa berbetan dagoenean arreta handiz entzunaz eta isilik egonaz.

Lehen esan dudan bezala gela barruko partaide guztien arteko harremana paregabea da. Ikaste irakaste prozesuan izugarrizko garrantzia daukalako eta partaidetza kolektiboa goraipatzen delako. Ikasleen motibazioak gora egiten du hor goian idatzitakoa positiboa denean eta klaseko dinamika erraztu eta hobetuko du.


Gelako tenperatura egokia izanez gero eta bai ikasle zein irakaslearen elkarrekintza ona bada eta honen ondorioz motibatuta sentitzen badira, ikasturte bukaeran edukiko duten eboluzio eta hobekuntza nabaria izango da oso gustura joango dira klasera, giro horretan gustua ematen baitu lan egiteak eta momentu on zein txarrak pasatzeak.

GATAZKAK

Gatazka batzuk izan dira ikasgelan eta jolas orduan, Markel molestatzen ari zela jo egin dutelako eta negarrez hasi delako, etxe txokoko kafe makina batek hartu eta besteak kendu egin diolako, ipuin kontaketan baten bat berbetan hasi eta ildotik alde egin duelako besteak molestatuz, egin beharrekoa egin beharrean gora begira egoteagatik, batek egindakoa besteak hobeto egin dezakeela aipatzen duenean ere gatazkak sortzen dira besteak beste, eta atximurkadak ere ikusi ditut hortik zehar baina ez da ezer izan. Gauzak segituan bere normalera itzultzen dira barkamena eskatutakoan eta egindakorekin damututakoan.

Horrelakoak gertatzean, irakasleak metodo ezberdinak erabiltzen ditu arazoak konpontzeko. Beti besteen egoeran jartzea gustatuko litzaieken galdetzen die, berari egindakoa egitea gustatuko litzaiokeen galdetzen die eta segituan damutzen dira. Errespetatuak izateko besteak errespetatzen jakin beharra dago armoniak momentuan garai dezan.

Kafe makina lehenengo batek eta ondoren besteak erabiltzeko esaten die edota bestela biek erabili ahal dutela azpimarratzen die. Ipuin eta sentimendu kontaketan isiltasuna nabarmendu behar da eta inori kalte egiten ez dion gezurtxo txiki batekin aldatzen da beraien jokaera eta adi adi jartzen dira berriro ere entzuten. Ikasleen aurrezagutzak kontuan edukita azaldu beharrekoari ahalik eta logika gehiena ematen saiatzen da, ikasleek informazio berria eskuratzeko eta bide hori erraz eta xamurra egiten saiatzen da ahalik eta gehien. Erakusten duen guztia gaur egungo errealitatearekin izugarrizko erlazioa dauka eta antzinako istorioek ere haurren motibazioa asko pizten dute, batez ere dinosauroek.

Azkenik eta amaitzen joateko, aipatu beharra dago gatazkan sartuta dauden ikasle guztiek bizi dutena azaltzeko eta bere arrazoiak emateko unea dutela, elkarrizketaren bidez konpontzen da kasu gehienetan eta haurrak jarrera baikorra erakusten du beti. Izan ere, irakasleak erabakiak hartzen dituenean beti dauka helburu on bat eta gehienetan betetzen da.

NI IRAKASLEA IZANGO BANINTZ
Zer esan dezaket, ni irakaslea izango banintz, Begoren pausuak jarraituko nituzkeela pentsatzen dut, edo behintzat saiatu egingo nintzateke bizitako esperientziarengatik.

Badakit nire ikasketak hezkuntza fisikoan oinarritzen direla eta ez dela orain bizitakoa bezalakoa izango baina antzerako situazio konplexuak edukiko ditudalakoan nago eta ikasitakoa praktikan jarriko dudala ziurtatzen dut.

Harreman berbera edukitzen saiatuko nintzateke eta klase giro itzela mantenduko nuke edo behintzat ahaleginean bizia emango nuke. Ikaste esanguratsua lortzea ezinbestekoa iruditzen zait baina zaila izango litzateke ez lortzea, orain ikusi eta bizitakoa praktikan jarrita.


Baina benetan Markelen egoerari aurre egiteko irtenbide gehiago bilatzen saiatuko nintzateke. Ez da batere bere bete beharretan zentratzen eta bere ikaskideak molestatzen dituenean irakaslearen hitz batzuk ez ditu gogoan hartzen eta ez da eginbeharrekoan murgiltzen. Motibazioa pizten saiatu naiz uneoro baina muxuak eman, bere izena idazteko esan eta aholkatzen dit mila aldiz, baina ez da margotzen hasten eta egiten duenean mila marra marrazten ditu. Batzuetan oso pozik dagoenean bakarrik hasten da ganoraz baina gutxi irauten du.

Azken-finean arazo horri irtenbidea bilatzen saiatuko nintzateke eta Bego bezalako irakasle ona izatea gustatuko litzaidake.  


Ander Retolaza


